
Riżoluzzjoni tal-Parlament Ewropew dwar ir-risposta tal-UE għall-protesti u l-
eżekuzzjonijiet fl-Iran
(2023/2511(RSP))
Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar l-Iran, b'mod partikolari dik 
tas-6 ta' Ottubru 2022 dwar il-mewt ta' Mahsa Amini u r-repressjoni tad-dimostranti 
favur id-drittijiet tan-nisa fl-Iran1 u dik tas-17 ta' Frar 2022 dwar il-piena tal-mewt fl-
Iran2, kif ukoll ir-riżoluzzjonijiet oħrajn tiegħu dwar is-sitwazzjoni tad-drittijiet tal-
bniedem fl-Iran,

– wara li kkunsidra r-riżoluzzjoni tat-Tielet Kumitat tal-Assemblea Ġenerali tan-NU tas-
16 ta' Novembru 2022 dwar id-Drittijiet tal-Bniedem fl-Iran,

– wara li kkunsidra d-dikjarazzjoni mill-Uffiċċju tal-Kummissarju Għoli tan-NU għad-
Drittijiet tal-Bniedem tal-10 ta' Jannar 2023,

– wara li kkunsidra d-dikjarazzjoni mill-Esperti tan-NU tal-11 ta' Novembru 2022 li titlob 
lill-Iran jieqaf jikkundanna dimostranti paċifiċi għall-mewt,

– wara li kkunsidra s-sessjoni speċjali tal-Kunsill tad-Drittijiet tal-Bniedem tan-NU dwar 
ir-Repubblika Iżlamika tal-Iran, li saret fl-24 ta' Novembru 2022, u r-riżoluzzjoni 
adottata f'dik is-sessjoni,

– wara li kkunsidra r-rapporti tar-Rapporteur Speċjali tan-NU tat-22 ta' Settembru 2022, 
tat-18 ta' Ġunju 2022, tat-13 ta' Jannar 2022 u tal-11 ta' Jannar 2021, dwar is-
sitwazzjoni tad-drittijiet tal-bniedem fir-Repubblika Iżlamika tal-Iran,

– wara li kkunsidra d-dikjarazzjoni tal-ministri tal-affarijiet barranin tal-G7 tal-
4 ta' Novembru 2022,

– wara li kkunsidra l-konklużjonijiet tal-Kunsill Affarijiet Barranin tal-UE tat-
12 ta' Diċembru 2022,

– wara li kkunsidra s-sanzjonijiet kontra l-individwi u l-entitajiet Iranjani adottati mill-
Kunsill fit-12 ta' April 2021, fis-17 ta' Ottubru 2022, fl-20 ta' Ottubru 2022 u fl-
14 ta' Novembru 2022 u għad-deċiżjoni ta' implimentazzjoni tal-Kunsill 
(PESK) 2022/2433 tat-12 ta' Diċembru 20223,

– wara li kkunsidra s-sanzjonijiet tar-Repubblika Iżlamika tal-Iran kontra entitajiet u 
individwi Ewropej u Brittaniċi,

– wara li kkunsidra d-dikjarazzjonijiet tal-kelliem tas-Servizz Ewropew għall-Azzjoni 

1 Testi adottati, P9_TA(2022)0352.
2 ĠU C 342, 6.9.2022, p. 286.
3 Id-Deċiżjoni ta' Implimentazzjoni tal-Kunsill (PESK) 2022/2433 tat-12 ta' Diċembru 2022 li timplimenta d-
Deċiżjoni 2011/235/PESK dwar miżuri restrittivi diretti kontra ċerti persuni u entitajiet fil-kuntest tas-
sitwazzjoni fl-Iran. ĠU L 318I, 12.12.2022, p. 36.

Esterna (SEAE) tas-7 ta' Jannar 2023 dwar l-aħħar eżekuzzjonijiet ta' Mohammad 
Mehdi Karami u Seyyed Mohammad Hosseini, u tat-8 ta' Diċembru 2022 dwar l-
eżekuzzjoni ta' Mohsen Sekari u tal-15 ta' Jannar 2023 dwar l-eżekuzzjoni tas-Sur 
Alireza Akbari,

– wara li kkunsidra d-dikjarazzjoni tar-Rappreżentant Għoli tal-Unjoni għall-Affarijiet 
Barranin u l-Politika ta' Sigurtà f'isem l-UE dwar l-Iran tal-25 ta' Settembru 2022 u d-
dikjarazzjoni tal-kelliem tas-Servizz Ewropew għall-Azzjoni Esterna tad-
19 ta' Settembru 2022 dwar il-mewt ta' Jina Mahsa Amini,

– wara li kkunsidra l-istqarrija għall-istampa tal-kelliem tas-SEAE tad-9 ta' Jannar 2023 li 
ħabbret it-taħrika tal-Ambaxxatur tar-Repubblika Iżlamika tal-Iran għall-Unjoni 
Ewropea,

– wara li kkunsidra d-dikjarazzjoni tal-President tad-Delegazzjoni tiegħu għar-
Relazzjonijiet mal-Iran tat-22 ta' Settembru 2022, tad-9 ta' Novembru 2022 u tat-
13 ta' Diċembru 2022,

– wara li kkunsidra d-dikjarazzjoni konġunta mill-Kanada u mill-Istati Uniti tad-
9 ta' Diċembru 2022 dwar is-sitwazzjoni tad-drittijiet tal-bniedem fl-Iran,

– wara li kkunsidra l-Patt Internazzjonali dwar id-Drittijiet Ċivili u Politiċi tal-1966 
(ICCPR), u r-ratifika tiegħu mill-Iran f'Ġunju 1975,

– wara li kkunsidra r-Reġim Globali ta' Sanzjonijiet tal-UE b'rabta mad-Drittijiet tal-
Bniedem, 

– wara li kkunsidra l-Pożizzjoni Komuni 2001/931/PESK tas-27 ta' Diċembru 2001 dwar 
l-applikazzjoni ta' miżuri speċifiċi fil-ġlieda kontra t-terroriżmu4,

– wara li kkunsidra r-Regolament tal-Kunsill (KE) Nru 2580/2001 tas-
27 ta' Diċembru 2001 dwar miżuri restrittivi speċifiċi diretti kontra ċerti persuni u 
entitajiet bil-għan li jiġi miġġieled it-terroriżmu5,

– wara li kkunsidra d-Direttiva (UE) 2017/541 tal-Parlament Ewropew u tal-Kunsill tal-
15 ta' Marzu 2017 dwar il-ġlieda kontra t-terroriżmu u li tissostitwixxi d-Deċiżjoni 
Kwadru tal-Kunsill 2002/475/ĠAI u li temenda d-Deċiżjoni tal-Kunsill 2005/671/ĠAI6,

– wara li kkunsidra l-linji gwida tal-UE dwar il-piena tal-mewt, dwar id-difensuri tad-
drittijiet tal-bniedem u dwar il-vjolenza kontra n-nisa u l-bniet u l-ġlieda kontra l-forom 
kollha ta' diskriminazzjoni kontrihom,

– wara li kkunsidra d-Dikjarazzjoni Universali tad-Drittijiet tal-Bniedem tal-1948,

4 ĠU L 344, 28.12.2001, p. 93.
5 ĠU L 344, 28.12.2001, p. 70.
6 ĠU L 88, 31.3.2017, p. 6.



RC\1270719MT.docx 5/16 PE741.386v01-00 }
PE741.387v01-00 }
PE741.390v01-00 }
PE741.399v01-00 }
PE741.400v01-00 } RC1

MT

– wara li kkunsidra l-Artikolu 132(2) u (4) tar-Regoli ta' Proċedura tiegħu,

A. billi fit-13 ta' Settembru 2022, Jina Mahsa Amini, mara Kurda-Iranjana ta' 22 sena, ġiet 
arrestata f'Tehran mill-pulizija "tal-moralità" tal-Iran talli allegatament naqset milli 
tosserva l-liġi li tobbliga x-xedd tal-velu; billi Jina Mahsa Amini ġiet ittorturata 
brutalment u mietet fis-16 ta' Settembru 2022 waqt li kienet taħt detenzjoni mill-
pulizija; billi ma ġietx konkluża investigazzjoni xierqa;

B. billi, wara l-qtil ta' Jina Mahsa Amini, saru protesti madwar il-pajjiż kollu, li kienu 
jinvolvu mijiet ta' eluf ta' ċittadini Iranjani li kienu jirrappreżentaw is-segmenti kollha 
tas-soċjetà; billi l-protesti nbdew minn nisa li eżiġew li tittieħed responsabbiltà għall-
mewt ta' Jina Mahsa Amini u li appellaw għat-tmiem tal-vjolenza u d-diskriminazzjoni 
kontra n-nisa fl-Iran; billi matul il-protesti, ħafna nisa neħħew il-ħiġab jew qatgħu 
xagħarhom bi protesta kontra l-mewt ta' Jina Mahsa Amini; billi l-protesti tan-nisa 
ispiraw is-solidarjetà mill-irġiel, u taw bidu għal rivoluzzjoni pan-Iranjana u moviment 
ta' protesta kontra r-reġim; billi l-istudenti qed jipprotestaw f'għadd kbir ta' universitajiet 
madwar il-pajjiż billi jibbojkottjaw il-klassijiet tagħhom u jieħdu sehem 
f'dimostrazzjonijiet kontra r-repressjoni; billi Jina Mahsa Amini kienet mir-reġjun tal-
Kurdistan tal-Iran, li fih il-protesti kienu mifruxa u ġew milqugħa b'rispons repressiv 
mir-reġim;

C. billi r-rispons tal-forzi tas-sigurtà u tal-pulizija Iranjani għall-protesti huwa vjolenti, 
indiskriminat, sproporzjonat u mingħajr kontroll; billi l-Mexxej Suprem tar-Repubblika 
Iżlamika, Ali Khamenei, u l-President Ebrahim Raisi esprimew ripetutament tifħir għas-
soppressjoni vjolenti ta' dimostrazzjonijiet paċifiċi u l-qtil ta' dimostranti mill-milizja 
paramilitari tal-Basij tal-Korp tal-Gwardjani tar-Rivoluzzjoni Iżlamika (IRGC), u 
ħeġġewha;

D. billi, mis-16 ta' Jannar 2023, kien irrappurtat li l-forzi tas-sigurtà Iranjani qatlu diversi 
mijiet ta' dimostranti paċifiċi, inklużi għexieren ta' tfal, u żammew detenuti, arrestaw u 
ħatfu aktar minn 20 000 dimostrant, fosthom difensuri tad-drittijiet tal-bniedem, 
studenti, avukati u attivisti tas-soċjetà ċivili, inklużi ċittadini tal-UE u residenti mill-
Ġermanja, il-Polonja, Franza, l-Italja, in-Netherlands, Spanja u l-Iżvezja;

E. billi l-Iran ma jirrikonoxxix iċ-ċittadinanza doppja, u b'hekk jillimita l-aċċess li 
għandhom l-ambaxxati barranin għaċ-ċittadini tagħhom b'ċittadinanza doppja miżmuma 
hemmhekk; billi l-eks Viċi Ministru tad-Difiża Iranjan Alireza Akbari, detentur ta' 
ċittadinanza doppja Brittanika u Iranjana, instab ħati ta' spjunaġġ għar-Renju Unit fl-
Iran, li huwa ċaħad, u ġie kkundannat għall-mewt u ġġustizzjat; billi ċ-ċittadin Svediż-
Iranjan Dr Ahmadreza Djalali, li jispeċjalizza fil-mediċina ta' emerġenza u huwa 
akkademiku fil-Vrije Universiteit Brussel tal-Belġju u fl-Università del Piemonte 
Orientale tal-Italja, ġie arrestat fl-24 ta' April 2016 mill-forzi tas-sigurtà Iranjani; billi 
ġie kkundannat għall-mewt fuq akkużi foloz ta' spjunaġġ f'Ottubru 2017 wara proċess 
inġust għall-aħħar ibbażat fuq konfessjoni miksuba taħt tortura; billi s-sentenza ġiet 
ikkonfermata mill-Qorti Suprema tal-Iran fis-17 ta' Ġunju 2018; billi r-riċerkatriċi 
Franko-Iranjana Fariba Adelkhah ġiet arrestata f'Ġunju 2019 u ngħatat sentenza ta' 
ħames snin ħabs talli "dgħajfet is-sigurtà nazzjonali";

F. billi ċittadini oħra tal-UE qed jiġu detenuti b'mod arbitrarju fl-Iran, inkluż iċ-ċittadin 
Belġjan Olivier Vandecasteele li ġie kkundannat għal total ta' 40 sena ħabs u għexieren 
ta' daqqiet bil-frosta abbażi ta' sensiela ta' allegazzjonijiet iffabbrikati; billi s-sentenza 
ngħatat wara li l-ogħla qorti tal-Belġju ssospendiet trattat bilaterali kontroversjali dwar 
skambji ta' priġunieri li kien se jippermetti lid-diplomatiku Iranjan Assadollah Assadi, 
ikkundannat għal attentat ta' terroriżmu fil-Belġju, jintbagħat lura lejn ir-Repubblika 
Iżlamika tal-Iran bi skambju mal-libertà ta' Olivier Vandecasteele; billi seba' ċittadini 
Franċiżi għadhom qed jiġu detenuti fl-Iran, inkluż Cécile Kohler, għalliema u 
trejdjunjonista, u s-sieħeb tagħha Jacques Paris, kif ukoll Benjamin Brière, li ġew 
arrestati f'Mejju 2020 u ngħataw sentenza ta' tmien snin u tmien xhur ħabs għal 
"spjunaġġ";

G. billi l-Iran għandu l-ogħla numru ta' eżekuzzjonijiet per capita fid-dinja; billi r-reġim 
Iranjan impona u eżegwixxa sentenzi tal-mewt kontra dimostranti paċifiċi, inklużi 
minorenni, wara proċeduri ġudizzjarji inġusti u sommarji li jiksru l-aktar rekwiżiti 
bażiċi u fundamentali ta' proċess ġust; billi Amnesty International sabet evidenza li r-
reġim Iranjan għadu juża l-piena tal-mewt bħala arma ta' repressjoni biex iwaqqaf il-
protesti; billi l-forzi tal-pulizija u tas-sigurtà tar-Repubblika Iżlamika jwettqu tortura, 
stupru, u trattament krudili, inuman u degradanti mifruxa kontra d-detenuti fil-ħabsijiet 
Iranjani;

H. billi Amnesty International ġabret lista ta' madwar 25 individwu li huma f'riskju serju ta' 
eżekuzzjoni, b'mod notevoli Mohammad Ghobadlou; billi Amnesty International 
tqajjem il-biża' li ħafna aktar nies jistgħu jiffaċċjaw il-piena tal-mewt għall-
parteċipazzjoni tagħhom fil-protesti; billi l-Uffiċċju tal-Kummissarju Għoli tan-NU 
għad-Drittijiet tal-Bniedem jirrapporta li aktar minn 40 artist Iranjan ġew akkużati 
b'reati li kienu qed iġibu magħhom il-piena tal-mewt; billi atturi, mużiċisti, atleti u 
ċelebritajiet oħra Iranjani appoġġjaw pubblikament il-protesti kontra l-istabbiliment 
klerikali;

I. billi s-sitwazzjoni tad-drittijiet tal-bniedem fl-Iran qed tkompli tmur għall-agħar; billi l-
qtil ta' Jina Mahsa Amini u ta' oħrajn, kif ukoll il-mewġa attwali ta' eżekuzzjonijiet, 
huma xhieda tal-kriżi tad-drittijiet tal-bniedem li għaddejja bħalissa fl-Iran; billi dan id-
deterjorament jitkompla bl-impunità sistemika tar-reġim Iranjan u tal-forzi tas-sigurtà 
tiegħu, li ppermettiet tortura mifruxa, kif ukoll eżekuzzjonijiet ekstraġudizzjarji u qtil 
illegali ieħor; billi s-sistema tal-ġustizzja kriminali Iranjana tibbaża ħafna fuq 
konfessjonijiet furzati miksuba permezz tat-tortura u forom oħra ta' koerċizzjoni u 
restrizzjoni; billi l-abolizzjoni madwar id-dinja tal-piena tal-mewt hija wieħed mill-
objettivi ewlenin tal-politika tal-UE dwar id-drittijiet tal-bniedem;

J. billi, bi ksur sfaċċat tas-separazzjoni tas-setgħat, fis-6 ta' Novembru 2022, 227 membru 
tal-Parlament Iranjan talbu lill-ġudikatura taġixxi b'mod deċiżiv kontra persuni arrestati 
matul il-protesti u tagħmel użu mill-piena tal-mewt bħala kastig;

K. billi l-Kostituzzjoni Iranjana tagħti lill-minoranzi etniċi drittijiet ugwali; billi l-piena tal-
mewt hija applikata b'mod sproporzjonat għall-persuni LGBTIQ+ u dawk li jappartjenu 
għall-minoranzi etniċi u reliġjużi, b'mod partikolari l-Baluch, il-Kurdi, l-Għarab, il-

Baha'i u l-Insara; billi għadd dejjem akbar ta' difensuri tad-drittijiet tal-bniedem ġew 
arrestati minn meta bdew il-każijiet ta' qtil u r-repressjoni; billi n-nisa u l-bniet, li kienu 
fuq quddiem nett fil-protesti, inklużi membri ta' minoranzi etniċi u reliġjużi, ġew 
arrestati u mibgħuta l-ħabs talli talbu t-tmiem tal-liġijiet, tal-politiki u tal-prattiki 
diskriminatorji sistemiċi u sistematiċi, u b'mod partikolari qed jitpoġġew fil-mira 
b'akkużi li jġibu magħhom il-piena tal-mewt u b'sentenzi tal-mewt;

L. billi grupp ta' esperti dwar id-drittijiet tal-bniedem, inklużi diversi detenturi ta' mandati 
ta' Proċeduri Speċjali tan-NU, ħarġu dikjarazzjoni li fiha kkundannaw il-qtil u r-
repressjoni mill-forzi tas-sigurtà fl-Iran fil-konfront tad-dimostranti; billi l-esperti 
wasslu t-tħassib profond tagħhom dwar il-"forza eċċessiva u letali" użata kontra d-
dimostranti fil-protesti li saru wara l-mewt tas-Sinjura Amini, inkluża l-vjolenza 
sesswali kontra n-nisa u l-bniet, l-intimidazzjoni u l-fastidju kontra d-dimostranti, u l-
impunità sistematika għall-awturi tal-ksur tad-drittijiet tal-bniedem; billi fil-
11 ta' Novembru 2022, l-Esperti tan-NU ħeġġew lir-reġim Iranjan jieqaf jixli l-persuni 
b'akkużi punibbli b'mewt għall-parteċipazzjoni tagħhom, jew l-allegata parteċipazzjoni 
tagħhom, f'dimostrazzjonijiet paċifiċi;

M. billi l-Esperti tan-NU stiednu lill-Kunsill tad-Drittijiet tal-Bniedem jieħu b'urġenza l-
azzjonijiet meħtieġa biex jorganizza sessjoni speċjali dwar is-sitwazzjoni fl-Iran u biex 
jistabbilixxi mekkaniżmu investigattiv internazzjonali, biex tiġi żgurata r-responsabbiltà 
fl-Iran u biex tintemm l-impunità persistenti għal ksur gravi tad-drittijiet tal-bniedem; 
billi fl-24 ta' Novembru, il-Kunsill tad-Drittijiet tal-Bniedem organizza sessjoni speċjali 
dwar is-sitwazzjoni fl-Iran; billi f'din is-sessjoni speċjali ġie miftiehem li missjoni 
internazzjonali indipendenti ta' ġbir ta' informazzjoni għandha tinvestiga l-ksur tad-
drittijiet tal-bniedem fir-Repubblika Iżlamika tal-Iran, tiġbor u tanalizza l-evidenza u 
tikkoopera mal-partijiet ikkonċernati biex tistabbilixxi l-fatti dwar dawn l-
allegazzjonijiet bil-ħsieb li l-awturi kollha ta' ksur serju tad-drittijiet tal-bniedem fir-
Repubblika Iżlamika tal-Iran, inklużi l-ogħla awtoritajiet, jitressqu quddiem il-ġustizzja;

N. billi, fl-10 ta' Jannar 2023, l-Uffiċċju tal-Kummissarju Għoli tan-NU għad-Drittijiet tal-
Bniedem indika li l-użu tal-proċeduri kriminali bħala arma biex il-persuni jiġu 
kkastigati talli jeżerċitaw id-drittijiet bażiċi tagħhom jirrappreżenta qtil issanzjonat mill-
Istat;

O. billi l-Ministri tal-Affarijiet Barranin tal-UE adottaw il-konklużjonijiet tal-Kunsill dwar 
l-Iran fit-12 ta' Diċembru 2022; billi dawn il-konklużjonijiet jistiednu b'mod partikolari 
lill-awtoritajiet Iranjani jabolixxu minnufih il-prattika deplorevoli li jimponu u 
jeżegwixxu pieni tal-mewt kontra d-dimostranti, kif ukoll li jannullaw mingħajr 
dewmien is-sentenzi reċenti tal-piena tal-mewt mogħtija fil-kuntest tal-protesti li 
għaddejjin bħalissa u jiżguraw li jiġi pprovdut proċess ġust lid-detenuti kollha;

P. billi fid-9 ta' Jannar 2023, is-Segretarju Ġenerali tas-SEAE ħarrek lill-Ambaxxatur tar-
Repubblika Iżlamika tal-Iran għall-Unjoni Ewropea, f'isem ir-Rappreżentant Għoli, biex 
itenni l-istmerrija tal-UE lejn l-eżekuzzjonijiet reċenti ta' Mohammad Mehdi Karami u 
Seyyed Mohammad Hosseini, li ġew arrestati u kkundannati għall-mewt b'rabta mal-
protesti fl-Iran; billi Mohsen Shekari u Majidreza Rahnavard ġew iġġustizzjati għall-

parteċipazzjoni tagħhom fil-protesti fit-8 u t-12 ta' Diċembru 2022, rispettivament;

Q. billi l-Kanada u l-Istati Uniti ħarġu dikjarazzjoni konġunta fid-9 ta' Diċembru 2022 li 
fiha kkundannaw l-atti brutali ta' vjolenza tar-Repubblika Iżlamika tal-Iran kontra d-
dimostranti paċifiċi u r-repressjoni li għaddejja bħalissa tal-poplu Iranjan u l-
oppressjoni u l-vjolenza sponsorjata mill-Istat kontra n-nisa; billi ż-żewġ pajjiżi adottaw 
aktar sanzjonijiet kontra uffiċjali Iranjani marbuta mal-abbużi tad-drittijiet tal-bniedem, 
inklużi dawk imwettqa bħala parti mir-repressjoni brutali li għaddejja bħalissa;

R. billi l-UE, reċentement u f'diversi okkażjonijiet, adottat miżuri restrittivi relatati ma' dan 
il-ksur sfaċċat tad-drittijiet tal-bniedem, b'mod partikolari kontra individwi b'pożizzjoni 
għolja fl-IRGC, inkluż l-iffriżar tal-assi, projbizzjonijiet fuq l-ivvjaġġar lejn l-UE u 
projbizzjoni fuq it-tqegħid ta' fondi jew riżorsi ekonomiċi disponibbli għall-individwi u 
l-entitajiet elenkati b'reazzjoni għar-rwol tagħhom fir-repressjoni vjolenti fl-Iran u l-
forniment mir-Repubblika Iżlamika ta' droni armati użati f'attivitajiet terroristiċi 
mwettqa mill-Federazzjoni Russa kontra l-Ukrajna; billi l-lista ta' dawk soġġetti għal 
miżuri restrittivi tal-UE fil-kuntest tar-reġim eżistenti ta' sanzjonijiet b'rabta mad-
drittijiet tal-bniedem fl-Iran issa tinkludi total ta' 126 individwu u 11-il entità; billi l-lista 
ta' sanzjonijiet tal-UE tinkludi b'mod partikolari l-Ministru tal-Intern tal-Iran, Ahmad 
Vahidi, il-Ministru tat-Teknoloġija tal-Informazzjoni u tal-Komunikazzjoni tiegħu, Issa 
Zarepour, il-forzi tal-infurzar tal-liġi Iranjani u l-kapijiet provinċjali tal-IRGC;

S. billi, bħala azzjoni reċiproka, il-Ministeru tal-Affarijiet Barranin tar-Repubblika 
Iżlamika tal-Iran adotta kontromiżuri fl-ambitu tal-mekkaniżmu ta' sanzjonijiet li huma 
mmirati b'mod partikolari lejn is-Sinjura Neumann, Membru tal-Parlament Ewropew u 
l-President tad-Delegazzjoni għar-relazzjonijiet mal-Peniżola Għarbija, kif ukoll lejn 
Membri u eks politiċi Ġermaniżi u Franċiżi oħra; billi b'reazzjoni għas-sanzjonijiet tal-
Iran fuq il-Membri tal-Parlament Ewropew, f'Novembru 2022 il-Parlament iddeċieda li 
d-delegazzjonijiet u l-kumitati tiegħu mhux se jibqgħu jinvolvu ruħhom mal-awtoritajiet 
Iranjani;

T. billi r-Repubblika Iżlamika, b'mod partikolari permezz tal-IRGC, tinvolvi ruħha 
f'attivitajiet ta' repressjoni tranżnazzjonali fuq skala kbira, sofistikati u vjolenti mmirati 
lejn attivisti eżiljati u tad-dijaspora, dissidenti, ġurnalisti indipendenti, u difensuri tad-
drittijiet tal-bniedem, inkluż fit-territorju tal-UE, kif ukoll f'theddid u fastidju lill-
membri tal-familja tagħhom fl-Iran; billi r-Repubblika Iżlamika, kemm direttament kif 
ukoll permezz ta' aġenti fuq il-post, qatlet dissidenti tad-dijaspora, ħatfet persuni eżiljati 
biex jittieħdu lejn l-Iran, u ppjanat attakki bil-bombi f'diversi pajjiżi, inklużi Stati 
Membri tal-UE;

U. billi r-reġim tar-Repubblika Iżlamika qed ifixkel b'mod intenzjonat il-konnessjonijiet 
tal-internet u tal-mowbajl u jillimita b'mod serju l-pjattaformi tal-media soċjali biex 
jimmina l-kapaċità tal-popolazzjoni Iranjana li torganizza protesti; billi r-reġim ta' 
sanzjonijiet tal-UE jinkludi wkoll projbizzjoni fuq l-esportazzjonijiet lejn ir-Repubblika 
Iżlamika tal-Iran ta' tagħmir li jista' jintuża għal repressjoni interna u ta' tagħmir għall-
monitoraġġ tat-telekomunikazzjoni;

V. billi l-Viċi President tal-Kummissjoni / Rappreżentant Għoli tal-Unjoni għall-Affarijiet 

Barranin u l-Politika ta' Sigurtà (VP/HR) Josep Borrell, fid-dikjarazzjonijiet tiegħu tat-
8 ta' Diċembru 2022 u tas-7 ta' Jannar 2023, ikkundanna l-eżekuzzjoni ta' Mohammad 
Mehdi Karami u Seyyed Mohammad Hossein; billi d-dikjarazzjonijiet tiegħu jistiednu 
lill-awtoritajiet Iranjani jtemmu minnufih il-prattika tal-impożizzjoni u tal-eżekuzzjoni 
ta' pieni tal-mewt kontra d-dimostranti; billi, f'dawn id-dikjarazzjonijiet, l-UE tistieden 
ukoll lill-awtoritajiet Iranjani jannullaw mingħajr dewmien il-pieni reċenti tal-mewt u 
jirrispettaw b'mod strett l-obbligi internazzjonali tagħhom;

W. billi r-Repubblika Iżlamika akkużat lill-gruppi Kurdi, inklużi dawk fl-Iraq, li inċitaw 
protesti fil-Kurdistan Iranjan; billi, b'din l-iskuża, l-IRGC nieda attakki armati kontra r-
Reġjun tal-Kurdistan fl-Iraq, u qatel għexieren ta' nies, inklużi persuni ċivili; billi r-
repressjoni tal-protesti kienet partikolarment severa fl-Iran tal-Majjistral u tax-Xlokk, 
fejn jgħixu ħafna membri tal-minoranzi Kurdi u Baluch tal-pajjiż;

X. billi l-IRGC, magħmul mill-milizja paramilitari tal-Basij, il-Forza Quds, il-Forzi tal-Art, 
il-Forza Ajruspazjali u l-Flotta Navali, għandu rwol ċentrali fir-repressjoni ta' nuqqas ta' 
qbil intern u tal-attività militari esterna; billi huwa rrappurtat li l-IRGC, li jaġixxi bħala 
stat fi stat, jikkontrolla żewġ terzi tal-ekonomija Iranjana, inklużi parteċipazzjonijiet fl-
infrastruttura u fis-settur petrokimiku, finanzjarju, tat-telekomunikazzjoni, tal-karozzi, u 
tal-industrija tal-baħar, kif ukoll atti fiduċjarji ta' patroċinju mdaqqsa magħrufa bħala 
"bonyads" u networks ta' kuntrabandu illeċitu fuq skala kbira;

Y. billi n-nisa u l-bniet jinqatlu brutalment fl-Iran fl-hekk imsejjaħ "qtil tal-unur"; billi 
sikwit ma ssir l-ebda ġustizzja mal-vittmi li kontrihom ikunu twettqu reati f'isem l-
"unur";

Z. billi l-IRGC iwettaq, jiggwida u jikkontribwixxi għal attività terroristika kemm 
domestikament kif ukoll reġjonalment; billi l-aggressjoni Russa kontra l-Ukrajna 
wasslet għal approfondiment fir-relazzjonijiet bejn Tehran u Moska;

AA. billi l-politika interna aggressiva tar-reġim ta' Mullah hija riprodotta fil-politika 
barranija tar-Repubblika Iżlamika; billi r-reġim jikkontribwixxi għad-destabbilizzar tar-
reġjun kollu tal-Lvant Nofsani u lil hinn;

AB. billi Ebrahim Raisi, li ġie elett President tal-Iran f'Ġunju 2021 u jinsab fil-lista ta' 
sanzjonijiet tal-Istati Uniti, qabel kien serva bħala l-kap tal-ġudikatura Iranjana, 
minkejja li kellu rekord dokumentat sew ta' ksur gravi tad-drittijiet tal-bniedem; billi r-
rebħa ta' Ebrahim Raisi tfasslet mill-istituzzjonijiet tar-Repubblika Iżlamika 
f'elezzjonijiet li ma kinux kompletament ħielsa jew ġusti; billi 7 biss minn 592 kandidat 
irċevew l-approvazzjoni mill-Kunsill tal-Gwardjani biex joħorġu għall-presidenza; billi 
l-ebda kandidat ma kien mara, persuna minn grupp ta' minoranza jew persuna b'fehmiet 
opposti għal dawk tar-reġim;

AC. billi n-negozjati dwar it-tiġdid tal-Pjan ta' Azzjoni Komprensiv Konġunt (PAKK) 
għadhom ma ġewx sospiżi b'mod uffiċjali; billi għadhom għaddejjin taħditiet dwar l-
investigazzjoni li nbdiet mill-Aġenzija Internazzjonali tal-Enerġija Atomika wara li 
sabet traċċi ta' uranju fi tliet siti mhux iddikjarati fl-Iran;

1. Jikkundanna bl-aktar mod qawwi l-pieni tal-mewt u l-eżekuzzjonijiet ta' dimostranti 
paċifiċi fl-Iran, b'mod partikolari Mohsen Shekari, Majidreza Rahnavard, Mohammad 
Mehdi Karami u Seyyed Mohammad Hosseini; jitlob li l-awtoritajiet Iranjani jwaqqfu 
minnufih u mingħajr kundizzjoni kwalunkwe pjan biex jitwettqu l-eżekuzzjonijiet u 
jżommu lura milli jagħtu aktar pieni tal-mewt; jistieden lill-awtoritajiet tar-Repubblika 
Iżlamika tal-Iran jistabbilixxu moratorju uffiċjali fuq l-eżekuzzjonijiet bl-objettiv li tiġi 
abolita kompletament il-piena tal-mewt; iħeġġeġ lill-awtoritajiet Iranjani biex jannullaw 
il-kundanni u l-pieni tal-mewt kollha; itenni l-oppożizzjoni soda u bi prinċipji tiegħu 
għall-użu tal-piena kapitali f'kull ħin u fiċ-ċirkostanzi kollha;

2. Iħeġġeġ lill-awtoritajiet tar-Repubblika Iżlamika biex jiżguraw il-ħelsien immedjat u 
mingħajr kundizzjoni tad-dimostranti kollha kkundannati għall-mewt, inklużi 
Mohammed Boroughani, Mohammad Ghobadlou, Hamid Ghare Hassanlou, Mahan 
Sadrat Marani, Hossein Mohammadi, Manouchehr Mehman Navaz, Sahand 
Nourmohammad-Zadeh, Saman Seydi, Reza Arya, Saleh Mirhashemi Baltaghi, Saeed 
Yaqoubi Kordafli, Javad Rouhi, Arshia Takdastan, and Mehdi Mohammadifard, Saleh 
Mirhashemi, Majid Kazemi u Saeid Yaghoubi; jikkundanna b'qawwa l-fatt li l-proċeduri 
kriminali u l-piena tal-mewt qed jintużaw bħala armi mir-reġim Iranjan biex irażżnu lid-
dissidenti u biex jikkastigaw lil dawk li jeżerċitaw id-drittijiet bażiċi tagħhom; jistieden 
lir-Repubblika Iżlamika tirrieżamina l-kodiċi legali tagħha u telimina l-moharebeh ("il-
mibegħda kontra Alla") u l-mofsed-e-filarz ("il-korruzzjoni fid-dinja") bħala reati 
punibbli;

3. Jesprimi s-solidarjetà tiegħu maż-żgħażagħ, man-nisa u mal-irġiel Iranjani, inklużi l-
minoranzi, li jmexxu l-protesti u jipparteċipaw fihom; jappoġġja l-moviment paċifiku ta' 
protesta fil-pajjiż kollu kontra l-oppressjoni sistemika u dejjem tiżdied u kontra l-ksur 
serju u tal-massa tad-drittijiet tal-bniedem u tal-libertajiet fundamentali; jappoġġja bil-
qawwa l-aspirazzjonijiet tal-poplu Iranjan li jgħix f'pajjiż ħieles, stabbli, inklużiv u 
demokratiku; jikkundanna d-diskriminazzjoni sistematika tar-reġim Iranjan fil-konfront 
tan-nisa permezz ta' liġijiet u regolamenti li jillimitaw severament il-libertajiet, il-ħajja u 
l-għajxien tagħhom;

4. Jesprimi l-kondoljanzi tiegħu lill-familji ta' dawk kollha li ġew maqtula, ittorturati, 
maħtufa jew mibgħuta l-ħabs illegalment wara l-protesti reċenti u preċedenti fl-Iran;

5. Itenni l-kundanna qawwija tiegħu għall-użu mifrux, brutali, intenzjonat u sproporzjonat 
tal-forza mill-forzi tas-sigurtà tal-Iran kontra d-dimostranti paċifiċi; jistieden lill-
awtoritajiet Iranjani jtemmu r-repressjoni taċ-ċittadini tagħhom; ifakkar li jrid jiġi 
żgurat id-dritt għal-libertà ta' għaqda paċifika;

6. Jitlob li l-komunità internazzjonali u l-UE u l-Istati Membri tagħha jużaw l-impenji 
kollha mal-awtoritajiet tar-Repubblika Iżlamika biex jitolbu tmiem immedjat għall-
eżekuzzjoni ta' dimostranti u għar-repressjoni vjolenti kontra l-protesti u r-rilaxx 
mingħajr kundizzjoni ta' dawk kollha arrestati għall-eżerċitar tad-dritt tagħhom għal-
libertà tal-espressjoni, tal-assoċjazzjoni u ta' għaqda paċifika; jistieden lis-SEAE u lill-
Istati Membri jkomplu jżommu lir-reġim Iranjan responsabbli għall-qtil tal-poplu tiegħu 
stess u għall-ksur gravi tad-drittijiet tal-bniedem;

7. Jistieden lir-reġim Iranjan jippermetti investigazzjoni internazzjonali, imparzjali u 
effettiva dwar l-abbużi tad-drittijiet tal-bniedem tar-reġim, inkluż il-qtil ta' Jina Mahsa 
Amini, il-qtil ta' mijiet ta' dimostranti, u t-tortura u t-trattament ħażin imġarrba minn 
dawk detenuti b'mod arbitrarju, li għandha titwettaq minn awtorità kompetenti 
indipendenti f'kooperazzjoni ma' organizzazzjonijiet internazzjonali; jitlob b'insistenza 
li l-awtoritajiet Iranjani jippermettu investigazzjoni rapida, ibbażata fuq l-evidenza, 
imparzjali u effettiva tal-qtil kollu tad-dimostranti, u li dawk responsabbli jitressqu 
quddiem il-ġustizzja; jissottolinja li l-UE għandha tkompli tindirizza l-qtil ta' Jina 
Mahsa Amini u l-mod kif il-forzi tas-sigurtà Iranjani rreaġixxew għad-
dimostrazzjonijiet li segwew;

8. Iħeġġeġ il-ħelsien immedjat tal-individwi kollha detenuti għall-involviment tagħhom 
f'dimostrazzjonijiet paċifiċi, u tal-priġunieri politiċi kollha; jitlob li jiġu imposti miżuri 
restrittivi mmirati skont ir-Regolament (UE) Nru 359/2011 fuq l-imħallfin kollha li 
joħorġu sentenzi kontra d-dimostranti; jitlob ukoll li l-awtoritajiet Iranjani jwaqqgħu 
minnufih u mingħajr kundizzjoni l-akkużi kontra dawk kollha li qegħdin il-ħabs 
sempliċement talli eżerċitaw paċifikament id-drittijiet tagħhom għal-libertà tal-
espressjoni, tal-assoċjazzjoni u ta' għaqda paċifika b'rabta mal-protesti; jistieden lill-
awtoritajiet Iranjani jwettqu l-obbligi internazzjonali tagħhom, inkluż dawk skont l-
ICCPR;

9. Jilqa' l-konklużjonijiet tal-Kunsill Affarijiet Barranin tat-12 ta' Diċembru 2022 u l-
adozzjoni tal-miżuri restrittivi reċenti kontra dawk involuti fil-vjolenza kontra d-
dimostranti u kontra dawk kollha assoċjati mal-pulizija "tal-moralità", li jinstabu li 
huma kompliċi fil-mewt ta' Jina Mahsa Amini jew responsabbli għalih; iqis, 
madankollu, li n-nuqqas ta' rispett sfaċċat tar-reġim Iranjan għad-dinjità tal-bniedem u l-
aspirazzjonijiet demokratiċi taċ-ċittadini tiegħu stess, kif ukoll l-appoġġ tiegħu lill-
Federazzjoni Russa, jeħtieġu aktar aġġustamenti biex tinbidel il-pożizzjoni tal-UE fil-
konfront tal-Iran;

10. Jistieden lill-VP/HR u lill-Kunsill jespandu l-lista ta' sanzjonijiet tal-UE għall-individwi 
u l-entitajiet kollha responsabbli għall-ksur tad-drittijiet tal-bniedem u għall-membri tal-
familja tagħhom, inkluż il-Mexxej Suprem Ali Khamenei, il-President Ebrahim Raisi u 
l-Prosekutur Ġenerali Mohammad Jafar Montazeri, kif ukoll il-fondazzjonijiet 
("bonyads") kollha marbuta mal-IRGC, b'mod partikolari l-Bonyad Mostazafan u l-
Bonyad Shahid va Omur-e Janbazan; jistieden ukoll lill-VP/HR, lill-Kunsill u lill-Istati 
Membri jikkunsidraw sanzjonijiet kontra l-227 Membru tal-parlament Iranjan li ħeġġew 
l-użu ta' sentenzi tal-mewt; jilqa' t-tħejjija li għaddejja bħalissa fir-Renju Unit għall-
inklużjoni tal-IRGC fil-lista tar-Renju Unit ta' organizzazzjonijiet terroristiċi; 
jikkundanna bis-sħiħ is-sanzjonijiet imposti mill-awtoritajiet Iranjani kontra eks politiċi 
Ġermaniżi u Franċiżi kif ukoll kontra Membri tal-Parlament Ewropew; ifakkar li 
sakemm il-membri parlamentari Ewropej jibqgħu sanzjonati mill-awtoritajiet, id-
djalogu interparlamentari għandu jibqa' sospiż;

11. Jistieden lill-Kunsill u lill-Istati Membri jinkludu l-IRGC u l-forzi sussidjarji tiegħu, 
inklużi l-milizja paramilitari Basij u l-forza Quds, mal-lista ta' terroristi tal-UE, u 

jipprojbixxu kwalunkwe attività ekonomika u finanzjarja li tinvolvi negozji u attivitajiet 
kummerċjali relatati mal-IRGC jew ma' individwi affiljati mal-IRGC, li huma proprjetà 
b'mod sħiħ jew parzjali tagħhom, jew li qed jidhru għalihom, irrispettivament mill-pajjiż 
tal-operat tagħhom, filwaqt li jevitaw kwalunkwe konsegwenza negattiva għall-poplu 
tal-Iran jew għall-għajnuna umanitarja u tal-iżvilupp tal-UE; jitlob lill-UE u lill-Istati 
Membri tagħha biex f'kooperazzjoni ma' sħab tal-istess fehma, iħeġġu lil kwalunkwe 
pajjiż li fih l-IRGC jagħmel operazzjonijiet militari, ekonomiċi, jew ta' informazzjoni 
biex jaqta' r-rabtiet mal-IRGC u jipprojbihom; jikkundanna bil-qawwa l-attakk mhux 
provokat tal-IRGC fil-Governorat ta' Erbil fil-Kurdistan Iraqi u jenfasizza li attakki 
indiskriminati bħal dawn jheddu lil persuni ċivili innoċenti u lill-istabbiltà tar-reġjun;

12. Itenni l-kundanna qawwija tiegħu għas-sitwazzjoni tad-drittijiet tal-bniedem li qed 
tiddeterjora b'rata mgħaġġla fl-Iran, li r-Repubblika Iżlamika, l-ogħla tmexxija tagħha u 
l-forzi tas-sigurtà tagħha, inkluż l-IRGC, għandhom ir-responsabbiltà unika għaliha; 
jitlob li l-awtoritajiet Iranjani jirrispettaw il-minoranzi etniċi u reliġjużi u d-drittijiet u l-
libertajiet fundamentali tal-persuni LGBTIQ+; jistieden lill-awtoritajiet Iranjani 
jeliminaw kull forma ta' diskriminazzjoni;

13. Jilqa' t-twaqqif tal-Missjoni Internazzjonali Indipendenti ta' Ġbir ta' Informazzjoni dwar 
ir-Repubblika Iżlamika tal-Iran, li ngħatat il-mandat mill-Kunsill tad-Drittijiet tal-
Bniedem tan-NU fir-riżoluzzjoni S35/1 tal-24 ta' Novembru 2022 biex tinvestiga l-ksur 
tad-drittijiet tal-bniedem fir-Repubblika Iżlamika tal-Iran u biex tiġbor u tanalizza 
evidenza relatata, u jappella li din tibda l-ħidma tagħha mill-aktar fis; iħeġġeġ lill-
awtoritajiet tar-Repubblika Iżlamika biex jagħtu aċċess sħiħ u mingħajr xkiel lill-
missjoni ta' ġbir ta' informazzjoni biex din twettaq il-mandat tagħha, u biex iżommu lura 
milli jagħtu fastidju u jintimidaw lil dawk li jikkooperaw mal-missjoni ta' ġbir ta' 
informazzjoni jew lil qrabathom; jitlob lill-UE u lill-Istati Membri tagħha jappoġġjaw 
għalkollox it-tħejjijiet għall-missjoni ta' ġbir ta' informazzjoni u l-implimentazzjoni 
tagħha; iħeġġeġ lill-Kunsill tad-Drittijiet tal-Bniedem tan-NU biex f'każ ta' nuqqas ta' 
kooperazzjoni mir-Repubblika Iżlamika, jirreferi minnufih il-każ Iranjan lill-Kunsill tas-
Sigurtà tan-NU;

14. Jitlob ukoll lill-awtoritajiet Iranjani jippermettu żjarat tal-Proċeduri Speċjali kollha tal-
Kunsill tad-Drittijiet tal-Bniedem tan-NU, u b'mod partikolari jiżguraw li r-Rapporteur 
Speċjali tan-NU dwar is-sitwazzjoni tad-drittijiet tal-bniedem fir-Repubblika Iżlamika 
tal-Iran jitħalla jidħol fil-pajjiż;

15. Jitlob lir-reġim Iranjan jeħles lid-difensuri kollha tad-drittijiet tal-bniedem; jitlob lir-
reġim Iranjan itemm l-attakki tiegħu fil-konfront tad-difensuri tad-drittijiet tal-bniedem 
fl-Iran u jiggarantixxi, f'kull ċirkostanza, il-kapaċità tagħhom li jwettqu l-attivitajiet 
leġittimi tagħhom favur id-drittijiet tal-bniedem mingħajr biża' ta' ritaljazzjoni u ħielsa 
minn kull restrizzjoni, inkluż mill-vessazzjoni ġudizzjarja;

16. Jikkundanna l-arrest ta' għexieren ta' ġurnalisti u jistieden lill-awtoritajiet Iranjani 
jeħilsuhom immedjatament; jesprimi tħassib profond dwar l-arrest ta' aktar minn 
80 ħaddiem u ħaddiema tal-media, fosthom Niloofar Hamedi, l-ewwel ġurnalista li 
ħarġet l-aħbar dwar l-arrest ta' Jina Mahsa Amini u l-fatt li kienet iddaħħlet l-isptar, u 

jitlob lill-awtoritajiet Iranjani jeħilsuhom bla dewmien; jistieden lir-Repubblika 
Iżlamika tirrispetta l-libertà tal-espressjoni u t-twemmin ta' kull min jgħix fl-Iran; 
jesprimi t-tħassib tiegħu dwar il-kriminalizzazzjoni tal-professjonisti mediċi u l-
vjolenza kontrihom mill-forzi tas-sigurtà u jistieden lir-Repubblika Iżlamika tal-Iran 
tipprovdi lill-persunal mediku ċivili bl-assistenza kollha disponibbli sabiex ikunu 
jistgħu joffru għajnuna medika imparzjali;

17. Jikkundanna bl-aktar mod qawwi l-użu sistematiku tat-tortura, inkluża l-vjolenza 
sesswali bħala arma, fil-ħabsijiet Iranjani u jappella għall-waqfien immedjat ta' kull 
forma ta' tortura u trattament ħażin tad-detenuti kollha; jikkundanna bil-qawwa l-
politika tar-Repubblika Iżlamika tal-ksib ta' ammissjonijiet ta' ħtija mġiegħla bl-użu ta' 
tortura, intimidazzjoni, theddid kontra membri tal-familja jew forom oħra ta' theddid, u 
l-użu ta' dawn l-ammissjonijiet ta' ħtija mġiegħla biex jikkundannaw u jsikktu lid-
dimostranti; jikkundanna wkoll il-prattika li d-detenuti jiġu mċaħħda mill-aċċess għat-
telefonati u għal żjarat minn membri tal-familja; jesprimi tħassib serju dwar il-fatt li d-
detenuti ma jingħatawx aċċess għal rappreżentanza legali matul l-interrogazzjonijiet; 
jappella lir-reġim Iranjan jittratta lill-priġunieri bir-rispett dovut għad-dinjità u l-valur 
inerenti tagħhom bħala bnedmin; itenni l-appell tiegħu lill-Iran biex jirratifika mingħajr 
dewmien il-Konvenzjoni tan-NU kontra t-Tortura u Trattament jew Pieni Krudili, 
Inumani jew Degradanti oħra, u biex jaġixxi f'konformità sħiħa mad-dispożizzjonijiet li 
jinsabu fiha;

18. Iħeġġeġ lill-awtoritajiet Iranjani jeħilsu minnufih liċ-ċittadini kollha tal-UE arrestati u 
jwaqqgħu l-akkużi kollha kontrihom; jikkundanna bil-qawwa s-sentenza mogħtija lill-
membru tal-organizzazzjoni nazzjonali u mhux governattiva (NGO) Belġjana Olivier 
Vandecasteele għal 40 sena ħabs, 74 daqqa ta' frosta u multa li tammonta għal 
EUR 1 miljun fuq akkużi vvintati ta' spjunaġġ, u l-priġunerija kontinwa taċ-ċittadin 
Żvediż Ahmadreza Djalali, u s-sentenza tal-mewt maħruġa kontrih kif ukoll l-użu 
ċiniku mir-Repubblika Iżlamika ta' diplomazija tal-ostaġġi biex jiġi infurzat il-ħelsien 
tat-terrorist ikkundannat Asadollah Asadi; jitlob il-ħelsien immedjat u mingħajr 
kundizzjonijiet u r-ripatrijazzjoni sikura ta' Ahmadreza Djalali u Olivier Vandecasteele 
u s-seba' ċittadini Franċiżi li għadhom detenuti fl-Iran, fosthom Cécile Kohler; 
jikkundanna bl-aktar mod qawwi l-eżekuzzjoni fl-Iran taċ-ċittadin Iranjan-Brittaniku 
Alireza Akbari; jesprimi tħassib ulterjuri dwar it-theddid pubbliku mill-Ministeru 
Iranjan tal-Intelligence u s-Sigurtà kontra l-ambaxxati Ewropej;

19. Jistieden lill-Istati Membri u lill-NGOs jaħżnu, jippreżervaw u jikkondividu kwalunkwe 
evidenza disponibbli li tista' tikkontribwixxi għall-investigazzjonijiet, kif ukoll 
jikkooperaw mal-Qorti Kriminali Internazzjonali, u jappoġġjaw il-ħidma tagħha; 
iħeġġeġ lill-awtoritajiet Iranjani jieħdu passi biex jirratifikaw l-Istatut ta' Ruma tal-Qorti 
Kriminali Internazzjonali; jisħaq li l-ksur kontinwu u gravi tad-drittijiet tal-bniedem li 
qed jitwettaq mir-reġim Iranjan kontra l-poplu tiegħu stess jipperikola n-negozjati dwar 
il-PAKK;

20. Jikkundanna bil-qawwa l-prattika kontinwa tar-Repubblika Iżlamika li tagħlaq l-internet 
u n-networks mobbli fil-kuntest tal-protesti fil-pajjiż, għax dan jimpedixxi l-
komunikazzjoni u l-fluss liberu tal-informazzjoni għaċ-ċittadini Iranjani; jenfasizza li 

tali azzjonijiet huma ksur ċar tad-dritt internazzjonali; jilqa' d-diversi miżuri restrittivi 
tal-UE ppromulgati fl-ambitu tal-mekkaniżmu ta' sanzjonijiet b'reazzjoni għar-
repressjoni, b'mod partikolari dawk immirati lejn individwi u entitajiet attivi fil-qasam 
tat-teknoloġija tal-informazzjoni u tal-komunikazzjoni u dawk responsabbli għad-
diżinformazzjoni; jilqa' wkoll iż-żieda tal-ministru tat-teknoloġija tal-informazzjoni u 
tal-komunikazzjoni tal-Iran fil-lista ta' sanzjonijiet tal-UE; jistieden lill-Kummissjoni 
tikkunsidra, f'konformità mal-prinċipju tal-ħtieġa, li tippermetti lill-fornituri tal-
komunikazzjonijiet ibbażati fl-UE joffru għodod sikuri liċ-ċittadini u lir-residenti tal-
Iran;

21. Jistieden lill-Istati Membri jimpenjaw ruħhom biex jagħmluha possibbli li l-Iranjani 
jkollhom aċċess għal internet liberu, minkejja ċ-ċensura qawwija tal-internet mir-reġim; 
jissuġġerixxi li r-riżorsi tekniċi u finanzjarji meħtieġa jistgħu jiġu pprovduti permezz ta' 
fond tal-UE;

22. Iħeġġeġ lill-Istati Membri kollha jeżerċitaw ġuriżdizzjoni universali fuq l-uffiċjali 
Iranjani kollha li huma raġonevolment suspettati b'responsabbiltà kriminali f'delitti 
skont id-dritt internazzjonali u fi ksur gravi ieħor tad-drittijiet tal-bniedem; iħeġġeġ lil 
dawk l-Istati Membri li l-leġiżlazzjoni domestika tagħhom għadha ma tipprevedix il-
promulgazzjoni tal-prinċipju ta' ġuriżdizzjoni universali biex jintroduċu tali 
leġiżlazzjoni mingħajr dewmien;

23. Jappella għall-espansjoni ta' miżuri restrittivi fid-dawl tal-fatt li r-Repubblika Iżlamika 
tal-Iran għadha qed tipprovdi vetturi tal-ajru mingħajr bdot abbord u qed tippjana li 
tipprovdi missili mill-art għall-art lill-Federazzjoni Russa, biex jintużaw kontra l-
Ukrajna; jisħaq li r-Repubblika Iżlamika qed tikkontribwixxi għad-delitti tal-gwerra fl-
Ukrajna, peress li dawn l-armi qed jintużaw f'attakki kontra ċ-ċivili u l-infrastruttura 
ċivili;

24. Jistieden lill-Kummissjoni u lill-Kunsill jagħlqu l-lakuni kollha fl-infurzar tas-
sanzjonijiet eżistenti, inklużi l-lakuni finanzjarji, biex jiżguraw l-implimentazzjoni 
stretta tagħhom u biex jikkoordinaw u jikkooperaw mill-qrib mas-sħab internazzjonali 
għall-implimentazzjoni effettiva ta' miżuri restrittivi;

25. Jesprimi tħassib serju dwar ir-repressjoni tranżnazzjonali strutturali mwettqa mill-
awtoritajiet tar-Repubblika Iżlamika, li tinkludi spjunaġġ, qtil, tentattivi ta' attakki bil-
bombi, attakki ċibernetiċi, kampanji ta' diżinformazzjoni, u sforzi oħra ta' kontroll, 
b'mod partikolari mill-ambaxxati tagħha u l-IRGC, kontra d-dijaspora Iranjana li tgħix 
fl-UE, li toħnoq il-libertà tal-kelma u tal-espressjoni taċ-ċittadini u tar-residenti tal-UE, 
tipperikola s-sikurezza tagħhom, u tirrappreżenta ndħil malizzjuż; jistieden lill-UE u 
lill-Istati Membri jespandu l-protezzjonijiet għad-dijaspora Iranjana kontra r-repressjoni 
tranżnazzjonali tar-Repubblika Iżlamika; jistieden lis-SEAE u lill-Istati Membri jsibu l-
mezzi biex jipprovdu appoġġ tekniku u tal-kapaċità lil dawk li qed jgħinu lis-soċjetà 
ċivili Iranjana, filwaqt li jiżguraw is-sjieda Iranjana ta' dawn l-attivitajiet;

26. Jikkundanna, l-attakki reċenti minn uffiċjali Iranjani kontra l-ġurnal Charlie Hebdo u 
jilqa' t-tnedija tal-investigazzjoni dwar l-attakk ċibernetiku kontra l-ġurnal wara l-
pubblikazzjoni ta' cartoons satiriċi;

27. Jitlob lill-UE, inkluż lill-VP/HR, biex tkompli tqajjem tħassib dwar id-drittijiet tal-
bniedem mal-awtoritajiet Iranjani f'fora bilaterali u multilaterali u tuża l-impenji kollha 
ppjanati mal-awtoritajiet Iranjani għal dak il-għan, b'mod partikolari fil-kuntest tad-
Djalogu Politiku ta' Livell Għoli bejn l-UE u l-Iran; jafferma mill-ġdid li r-rispett għad-
drittijiet tal-bniedem huwa komponent ċentrali fl-iżvilupp tar-relazzjonijiet bejn l-UE u 
l-Iran;

28. Itenni t-talba tiegħu lill-Istati Membri kollha biex b'mod konġunt jagħmlu 
dikjarazzjonijiet pubbliċi u jieħdu inizjattivi diplomatiċi biex jimmonitorjaw proċessi 
inġusti u jżuru l-ħabsijiet fejn qed jinżammu l-ostaġġi tal-UE fl-Iran, difensuri tad-
drittijiet tal-bniedem u priġunieri oħra ta' kuxjenza; iħeġġeġ koordinazzjoni aktar 
qawwija fost l-ambaxxati akkreditati tal-UE f'Tehran; iħeġġeġ lill-Istati Membri kollha 
li għandhom preżenza diplomatika f'Tehran biex jużaw il-mekkaniżmi previsti fil-Linji 
Gwida tal-UE dwar id-Difensuri tad-Drittijiet tal-Bniedem ħalli jappoġġjaw u jipprovdu 
assistenza lill-individwi kkundannati għall-mewt u lil dawk ikkundannati u arrestati 
illegalment; iħeġġeġ lill-Istati Membri jiżguraw li l-priġunieri jkunu jistgħu jirċievu 
viżitaturi u jimmonitorjaw bir-reqqa l-kundizzjonijiet ta' detenzjoni tagħhom;

29. Iħeġġeġ lill-awtoritajiet Iranjani jagħtu aċċess lill-osservaturi indipendenti mill-
ambaxxati tal-Istati Membri fl-Iran għall-proċessi kollha marbuta mal-protesti; jitlob 
lill-Istati Membri jimmonitorjaw il-proċessi kollha marbuta mal-protesti, b'attenzjoni 
partikolari għall-proċessi li jinvolvu l-piena kapitali, u jiddenunzjaw pubblikament in-
nuqqasijiet tagħhom;

30. Jistieden lill-Kummissjoni, lis-SEAE u lill-Istati Membri, f'kooperazzjoni ma' sħab tal-
istess fehma, jestendu u jsaħħu l-appoġġ tanġibbli għall-aspirazzjonijiet demokratiċi tal-
poplu tal-Iran, b'mod partikolari billi jsaħħu l-appoġġ għal organizzazzjonijiet 
indipendenti tad-drittijiet tal-bniedem u tas-soċjetà ċivili, kif ukoll pjattaformi tal-media 
indipendenti, u billi jappoġġjaw l-isforzi ta' sħab tal-istess fehma biex tinżamm il-
konnettività tal-internet fl-Iran; iħeġġeġ lill-oppożizzjoni demokratika tal-Iran tfittex 
aktar l-għaqda fejn ikun possibbli, abbażi ta' valuri kondiviżi u bl-involviment ta' 
Iranjani eżiljati u Iranjani tad-dijaspora, sabiex ikun faċilitat aktar appoġġ mill-
komunità internazzjonali; iħeġġeġ lill-UE u lill-Istati Membri tagħha jżidu l-
komunikazzjonijiet strateġiċi tagħhom diretti lejn il-poplu Iranjan, b'mod partikolari 
billi jsaħħu l-mandat tat-Task Force StratCom għan-Nofsinhar tas-SEAE biex tinkludi r-
Repubblika Iżlamika u billi jżidu b'mod sostanzjali l-finanzjament u l-viżibbiltà tagħha;

31. Jitlob lill-UE u lill-Istati Membri tagħha jiffaċilitaw il-ħruġ ta' viżi lil kwalunkwe 
persuna li għandha biża' ġustifikata ta' persekuzzjoni minħabba l-eżerċitar paċifiku tad-
dritt tagħha għal-libertà tal-espressjoni, tal-assoċjazzjoni u ta' għaqda paċifika b'rabta 
mad-dimostrazzjonijiet fl-Iran; jistieden lis-SEAE jagħmel kuntatt mal-ġirien immedjati 
tal-Iran biex jiżgura li l-qsim tal-fruntieri jibqa' miftuħ għall-attivisti li qed jaħarbu mill-
Iran u li dawn l-individwi jkunu jistgħu japplikaw b'mod sikur għall-ażil fl-Ewropa 
minn dawn il-pajjiżi;

32. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni / Rappreżentant Għoli tal-Unjoni 

għall-Affarijiet Barranin u l-Politika ta' Sigurtà, lill-gvernijiet u lill-parlamenti tal-Istati 
Membri, lill-Assemblea Konsultattiva Iżlamika, lir-reġim tar-Repubblika Iżlamika tal-
Iran u lill-Uffiċċju tal-Mexxej Suprem tar-Repubblika Iżlamika tal-Iran.


